
Wagadugu, ñannde 26 lewru jeegaɓurdu hitaande 2026  

GOYNGOL 

Guvernema Burkina Faso na holla yimɓe leydi Burkina Faso e ley leyɗe aduna 

kee adii sarɗi taƴugol jokkondiral hakkunde laamuuji muuɗum e leydi Faransi 

ƴuwde ñannde 26 lewru jeegaɓurdu hitaande 2026.   

Adugol oo sarɗi waɗaama caggal etugol gollidal hakkunde Burkina Faso e Leydi 

Faransi no worri hannden nih. Saabu hannden, ko newnannoo jokkondiral dow 

teddeengal, hoolondirgol, rewugol sarɗiiji leyɗi taa ɓiloo e ko walanaaɗum 

banngal laamu leydi banndum e teddingol jeyal hoore leydi fu, ɗii sifaaji fuu 

kiɓɓaay.  

Ɗum na holliraa e siinugol wawtu fu Leydi Faransi  faa torra jeyal laamu Burkina 

Faso fu, muuyude maccinde e kolliniingol e mballa yimɓe bomɓe jom en torra 

masinbinooɓe yimɓe leydi men e leyɗe Saahel, hiilaaji e jinngangol wayɓe men 

ley haala faa waɗa en leydi  wañaandi ley aduna.  

Saabe ɗee muuyɗe jaalaade e torrude leydi meeɗen e maccinde jamaa men dey 

Guvernema cuɓii ko teddinta en e ko teetata en e leydi fu. Guvernema na holla faa 

faamee kee oo sarɗi wanaa faa bonna jeydal ɓooyngal, yurmondirde, finaatawaa 

e sifaaji nguurndam ko woni hakkunde yimɓe leydu Burkina e leydi Faransi. Wo 

ɗum taƴugol jokkondiral hakkunde laamuuji leyɗe ɗiɗi ɗee tan.   

Guvernema na holla yimɓe leydi e yimɓe aduna kee na anniiyii daranaade 

ndeenaagu ƴuuruɓe jananndi gonuɓe ley leydi men, na men kolla ɓe kee jonnde 

maɓɓe e jawdi maɓɓe fuu na reenee ley leydi men ndii. Guvernema na ŋaaroo 

ɓiɓɓe leydi men fuu tinnoo e teddeengal, sawraare e rewugol sarɗiiji  

ɓii-leydiyaaku banngal yimɓe Fanransi ngonuɓe ley leydi men, e nder rewugol 

sarɗiiji e laluwaaji leydi.  

Guvernema na miccina daranagol muuɗum e rewugol politikki hokkiitingol leydi 

men hoore mum, ɓaariingol e gollidingol e leyɗe keewɗe, semmbingol 

jokkondiral hakkunde leyɗe potungal e daranagol jam, ndeenaagu e ɓantaare 

neeɓoore.  

Guvernema Burkina Faso na heddii jaɓa kaaldal e leyɗe fuu e dow rewugol 

teddeengal, e rewtagol ko waɗaa maa ko waɗanaa, potal ley jeyal hoore leydi fu 

e reenugol jeyal leydi fu. 

Na o daranii ñiɓdugol e kala leyɗe njiɗuɗe jam e potal, aduna kemtuɗo hoore 

mum, ɓuruɗo rewugol sariya e ballondiral.  

